Медся муса сикт
Чолöм, дона ёртöй!
Ми тэкöд важся тöдсаяс, но тэ унатор на он тöд. Став йывсьыс окота висьтавны кöть неуна.
Меным уси шуд чуж​ны Одыб сиктын, сы йылысь и окота пасйыштны тэныд. Одыбыс - мам кыв вылын, а рочöн кö - Нившера. Одыб - сійö ота ыб, сідзкö, паськыд ыбъяс вöлöмаöсь матігöгöрас. А Нившера - тайö Ньывчöр - «пихтовый приток», кöні ньыв - «пихта», чöр, чер - «стебель», «голе​нище», топонимияын - «приток», «рукав».
Исследователь Л.Н.Жеребцов серти кö, Одыб сиктсö медводдзаысь вöлі казьтыштöма 1720-öд воын. Но 1747-öд воын сиктас олöма 36 мужичöй. 1782-öд воын - 102 морт, а 1859-öд воясö вöлöма весигтö 418 олысь. Медводдза олысьясöн вöлöмаöсь Подоровъяс да Ларуковъяс. А сэсся Одыбын стрöитöмаöсь вичко. Сы бöрын Усть-Сысольскысь сиктö воалöмаöсь Жижевъяс, Поповъяс, Габовъяс, Михайловъяс, Ивашевъяс, Игушевъяс, Микушевъяс да с.в. Одыбсаяс быдтылöмаöсь сю да ид, видзлöмаöсь вöвъясöс, мöсъясöс да ыжъясöс. Нöшта на ёна мужичöйяс кажитчöма кыйсьыны. Та кындзи найö вийöдлöмаöсь сир, кыслöмаöсь кучик, вöчавлöмаöсь пыжъяс, дадьяс да мукöдтор. Нывбабаяс печкылöмаöсь шабді, вурун, кылöмаöсь дöра да вурсьылöмаöсь.
1885-öд вося январь тöлысьын воссьöма церковно-приходскöй школа, кöні велöдчöма дас детинка. Сэні уджалöма вичкоса служитысь, велöдöма Ен йылысь сьыланкывъяс, артасьны, лыддьысьны да гижасьны. Кöсйöмаöсь эськö велöдны роч кыв вылын, но ковмöма ве​лöдны комиöн, сы вöсна мый дзоля челядь рочсö абу тöдöмаöсь. 1889-öд воын ни öти морт абу волывлöма школаас: олöмаöсь гöля, зэв сьöкыда. Школа уджалöма вöлöма библиотека, кöні 1878-öд воын вöлöма 49 небöг.
А кутшöм сьöкыда овлöмаöсь бурдöдысьястöгыд, уна йöз кувласьöма.
Дона ёртöй, нöшта меным окота пасйыштны сійöс, мый Одыбын зэв уна места нимъяс: Кеня, Джыдж, Рай, Чуклем, Ольвыв, Кöдзаёль, Гуркöд шор да св.
Тулыснас ваöн ойдысь местасö шуöмаöсь Ольвылöн, а Джыджöн местаыс шусьö сы вöсна, мый сэні джыджъяс, вöлöмкö, гожйöны. Джыджсаяс да кенясаяс пыр вермасьлöмаöсь выннас. Сэсся джыджсаясыд и шуöмаöсь, ми кö пö джыджсаяс, то ті - кенясаяс. Джыдж шор бокас сулалöмаöсь скот картаяс, а насянь туйыс муніс гöра бокті, кытчö 1970 воясын киподтуя йöз вöчлöмаöсь кык да нёль патераа керкаяс. Öшиньсяньыс югыд биыс югзьöдіс уличасö. И скöтничаяс шуöмаöсь: райын кодь пö югыд. Бара на содіс Одыбын места ним - Рай. А Кöдзаёльлöн кык вежöртас: медводдзаыс, ёльбокса муясас кöдзлöмаöсь нянь; мöдыс, ёль бокас сынöдыс зэв кöдзыд.
Но оз позь шуны, мый одыбсаяс полісны кöдзыдысь, öд найö веж морозъяс дырйи петавлöмаöсь чибильтны. Том йöз вöзйысьлöмаöсь пöрысь гозъя ордö да куим лунöдз йöктöмöн-сьылöмöн да ворсöмöн рытйысьлöмаöсь. Рöштво войсянь гадайтчывлöмаöсь: ваöн, чунькытшöн, рöмпöштанöн...
Водзын йöзыс ёна эскылöмаöсь Енлы. Найö ёна дасьтысьлöмаöсь Ен праздникъяс кежлö. Вöчлöмаöсь куим наци​ональной сеян: азя шыд, тшака шыд, юква, кос яя шыд, рысь, кушмана паренча, ляз, сола папу, чужва, пувъюм...
Тöдан-ö, ёртöй, кымын ичöтик грезд пырö Одыб сиктсöвет улö? Квайт. Тайö Озын, Тист, Лымва, Ягвыв, Рочсикт, Емель.  Зэв жаль, мый Лымва грездным миян кусö, сэтчö ветлöны сöмын вöралысьяс.
А миян Ньывсер юö мыйта ичöтик ю усьö? Кыръю, Очью, Сывъю, Пöтъю, Вы ю, Лопъю, Одъю, Лымва. Тайö визув юяс бокъясас вöчлöмаöсь вöралан угоддьöяс. А мыйта вотчан места сэтчöс матігöгöрас: Бамтуй бок, Дзодзöга, Пиля Вась нюр, Шыр нюр, Патрак яг, Сёрд да мукöд. Озыр арыс сетö позянлун сиктсалы нажöвитны сьöм.
A öні нин кыдз вежсис чужан сиктным? Олöмыс Одыбас пуö. Миян         школаын велöдчö 226 морт, садйö ветлö 60 кага. 2008 во помасигöн нин велöдчысьяс вайисны муниципальнöй тшупöда олимпиадаясысь 15 призöвöй места, кöні сизимыс - медводдза. 17 ныв-зон велöдчöны КГПИ-са лицейын. Школа помалысьяс мунöны велöдчыны юр-карса, Ухтаса, Кировса вылыс тшупöда велöдчанöнъясö. Босьтöны тöдöмлунъяссö юркарса вöр институтын, Кировса видз-му овмöс академияын, юркарса медицинскöй академия​ын...
Сикт шöрын сулалö клуб, кытчö позьö ветлыны видзöдны кино либо рытъяснас йöктыштны. Сэні жö, муса ёртöй, миян библиотеканым. Сійöс нимтöмаöсь Ф.Ф.Павленков нимöн. Миян библиотеканым петкöдлö пример мукöд сиктса библиотекалы. Талун вылö небöглöн лыдыс -12 сюрс.
А водзö ме тэныд верма висьтавны енбиа йöз йылысь. Миян воссьывліс «Нюмсер» нима шöрин, кöні эм со кутшöм кружокъяс: серпасасян, сёйысь вöчасян, гудöкасян, «Ловъя ва», «Чуманок», «Кужысь кияс», «Домовёнок». Миян классысь Женя Михайловалысь серпасъяссö öні позьö аддзöдлыны юркарса выставкаяс вылысь. Челядь видлöны ассьыныс сямлунсö быдсяма конкурсын: «Безо​пасность глазами детей», «Динамо» глазами детей», «Север крайний, неповторимый», «Играй, гармонь». А Г.И.Поповлысь «Чужан му» сьыланкывсö Выльгорт сиктын «Живи, родник Оте​чества» конкурс вылын сьылöсны Тоня Подорова да Андрей Михайлов, шедöдісны медводдза места. Öні «Василей» конкурс дырйи З.Г.Жижевалысь «Баба гожöм» сьыланкывсö ливкйöдлісны.
Уна вермöм шедöдлö том войтыр и спортын. Ангелина Михайловна да Александр Василье​вич Ладановъяс став вынсö пуктöны та вылö. Медводз найö дасьтісны лызьöн котралысьясöс, а öні - штанга да гира лэпталысьясöс. Андрей Ларуковöс шухмаöсь Кöрткерöс районын медбур спортсменöн, сійö лоöма спортса мас​терö кандидатöн, Рытыв-Войвыв федеральной кытшын штанга да гира лэпталöм кузя эзысь призёрöн.
Тöдан, ёртöй, кутшöм отсöг сетöны сиктсалы миян ас вылö уджалысьяс? А.В.Михайлов новлöдлö Кöрткерöс район​са быд сиктысь ветлысь-мунысьöс. Ыджыд буртор вöчö «Кедр» ООО. Сійöс котыртіс А.А.Кузнецов. В.С.Михайлов, «Нива» ООО-öн веськöдлысь, ceтіс 50 гöгöр уджалан места. «Кедр» да «Нива» ООО-яс пöрöдöны да кыскалöны вöр.
Эм и бурдöдчанін, кöні уджалöны пинь лечитысь да терапевт, эм сэні и аптека. Бурыс нöшта сыын, мый эм «Тэрыб отсöг». Сэтчöс уджалысьöс позьö корлыны и войнас.
Олöмаясöс дöзьöритöны социальной уджалысьяс.
Миян сиктын куим пöжасянін, кöні чöскыда пöжалöны быдсяма няньсö - тупöся няньсянь рыся да пувъя шаньгаöдз.
Зэв сьöкыд вöлі 1990-öд воясö: уна вежсьöм лои, но миян совхозным эз усь кок йывсьыс. «Нившера» ООО видзö 207 скöт юр:  104 мöс, 4 öш, 99 кук.
Тэ он на тöд, ёртöй, миянлысь Киберпочтасö, кöні эмöсь компьютеръяс, ичöтик вузасянін?
Олöмыд тай мунö водзö, и ставыс вежсьö. Зэв уна вузасянін, уна машина жургö-ветлö Одыбса туйяс кузя. Ю мöдлапöлас вöчисны весиг заправитчанін. А «Монди Сыктывкарса ЛПК» ceтіс сиктсалы отсöг. Сы вылö лои босьтöма «Беларусь» трактор. Пöшти быд керкаын нин эм компьютер. Лунысь-лун сиктсалöн олöмыс бурмö, öнія том йöз кольччöны сиктö, лöсьöдöны шуда поз, стрöитöны оланін, отсасьöны пöрысь бать-мамлы. Дерт жö, быдöн на пиысь сöвмöдö Одыб сиктнымöс.
Тайöн ме кöсъя эштöдны ассьым юöрöс. Пыдди пуктана ёртöй, ме лоа шудаöн, тэ кö мен висьталан аслад олан места йылысь.

Став бурсö сиöмöн
Оля ГАБОВА,
Одыб сикт.
